
                                               Темамның актуальлеге
  Исәнмесез, хөрмәтле коллегалар! Чыгышымның темасы: ,,Укыту- тәрбия процессында укучыларда рухи- әхлакый сыйфатлар  тәрбияләү”. Тәрбия турында олуг мәгърифәтчеләребез болай дип яза:
“Бала чакта алынган тәрбияне соңыннан дөнья халкы үзгәртә алмас”                                                      Р.Фәхреддин 
,,Шәкертләрне гыйлем белән тәрбияләү, изге шәригатьтә аңлатылган күркәм холыклар белән таныштыру һәм гадәтләндерү – укытучының беренче эше булыр” . Р. Фәхреддин 
,,Тәрбия- һәр нәрсәнең ачкычы, аның белән һәр нәрсәне хәл итеп була, ул кешене кеше итүдә дөрес юл” .                                                     К.Насыйри 
       Бүгенге көндә тәрбия, әдәп-әхлак мәсьәләләре күпләребезне борчый. Кая барабыз? Урлашу, алдашу, үтерү гадәти күренешкә әверелеп бара.  Наркомания, җинаятьчелек, эшсезлек чәчәк ата. Яшьләрнең күбесе ак белән караны аера алмый. Балаларның, үсмерләрнең үз-үзләрен тотышларындагы тупаслыклар, кешеләр белән аралашуларындагы кимчелекләр һәммәбезне борчый.Гасырлар буена буыннан-буынга күчеп килгән намуслылык, шәфкатьлелек, мәрхәмәтлелек, эчкерсезлек, хезмәт сөючәнлек кебек әхлакый хәзинәләр аяк астына салып таптала, онытыла башлады.  Барлык яшьләрне дә азгынлыкта, тәртипсезлектә, әхлаксызлыкта гаепләргә җыенмыйм. Менә дигән яшьләребез дә җитәрлек.  Бала, беренче чиратта гаиләдә тәрбияләнә. Ата-ананың шәхси үрнәге  тәрбиянең нигезен тәшкил итә. Ләкин аларның күбесе “дөнья куа”, баласын кешедән ким-хур булмаслык итеп киендерергә, тукландырырга тырыша. Баласының белем алуына битараф булмаган ата-аналарның да күзенә бердәм дәүләт имтиханнарыннан башка берни күренми башлады. Баланың мәктәптән аттестат алып чыгуы барыннан да мө​һимрәк. Укый гына күрсеннәр дип, ата-аналар газизләренә эш кушарга куркып тора хәзер. Шулай итеп, тәрбия бирү  укытучыларга  йөкләнә.

  Илдәге аяныч хәлдә яшь буында кешелеклелек сыйфатларын саклап калу өчен бердәнбер юл, таяну ноктасы – әхлак тәрбиясе бирү.Ә дөрес тәрбияне ничек бирергә соң?  
       Бүген илебезнең мәгариф системасында укыту һәм тәрбия эчтәлеген яңарту процессы бара. Икенче буын белем стандартларына  туры килгән  программалар  белән эшләү нәтиҗәсендә укучыларда нинди  шәхси сыйфатлар тәрбияләнергә тиеш (Слайдда)
· үз халкын, туган ягын һәм туган илен яратучы;

· гаиләдәге һәм җәмгыятьтәге кыйммәтләрне хөрмәт итә, аларны кабул итүче;                                                                                                                          
· белем алу өчен кирәкле һәм файдалы булган эш формаларын үзләштерүче;

· гаилә һәм җәмгыять алдындагы бурычларын аңлап, үзенең кылган гамәлләре өчен җавап бирергә сәләтле  булуын күрсәтүче;

· тирә-яктагыларга игътибарлы һәм ихтирамлы, аларны тыңлый һәм аларга үз фикерен яки мөнәсәбәтен белдерә алучы;

· үзенең һәм тирә-юньдәгеләрнең сәламәт яшәү рәвеше кагыйдәләрен үтәвенә булышлык итүче;
· төрле халыкларга, аларның тарихына һәм  мәдәниятенә карата хөрмәт һәм ихтирам хисләренә ия булган шәхес тәрбияләү.                                                                                                                                                                                                                  
       Яңа стандартлар без  укытучыларга, фән- техника зур тизлек белән үскән, радио- телевидениедә, интернетта чуар мәгълүмат ташкыны  агылган һәм алардан күбесенчә тормышның тискәре яклары күрсәтелгән бер заманда югалып калмаслык , үз урынын табарлык нык ихтыяр көченә ия булган, белемле, әхлаклы  һәм шуның өстенә бүгенге хезмәт базары шартларында көндәшлек сыйфатларына  ия булырдай буынны тәрбияләү бурычын куя.
Әхлакый тәрбия ул:(Слайдда)
· халкыбызның милли үзенчәлекләрен, күркәм сыйфатларын, йола-гадәтләрен, гаилә этикасын кече яшьтән үк төшендереп, укучыларны өлкәннәр үрнәгендә тәрбияләү; 

· җәмгыятьтә яшь буынны рухи әхлаксызлыктан коткару; 
· балаларда гомумкешелек кыйммәтенә аңлы караш тәрбияләү;
· кешеләр белән аралашу кагыйдәләренә өйрәтү;
· югары әдәп, әхлак сыйфатлары булдыру; 

· иҗади сәләт һәм милли үзаң формалаштыру; 
· тәрбия бирү процессына әти-әниләрне катнаштыру;
· йолалар нигезендә сәламәт яшәү рәвешен пропагандалау.
Әхлакый тәрбия бирүнең эш формалары:
—татар теле һәм әдәбияты дәресләре;

__фәнни- тикшеренү эшләре;
— әдәби-музыкаль кичәләр;
— тәрбия сәгатьләре;
— экскурсияләр(музейлар, китапханәләр);                                                                                                                              

— конкурслар, ярышлар;
—түгәрәкләр;
— конференцияләр;
— әхлак  һәм иман дәресләре.
     Яңа стандартлар балаларга көнозыны мәктәптә булырга мөмкинлек бирә. Дәрестән тыш эшләр хәзер укыту процессының бер өлеше булып санала. Бу инде экскурсия, түгәрәкләр, конференция, олимпиада, тикшеренү эшләрен — барысын да официаль рәвештә мәктәп оештырырга тиеш дигән сүз.
Соңгы елларда дәресләр тәмамлану белән мәктәпләр бушап кала башлаган иде. Август аенда Мамадыш районында  укытучыларның  август киңәшмәсендә «Дәрестән соң мәктәп» дигән проектка старт бирелде. Бу киңәшмәдә  ТР мәгариф һәм фән министры Альберт Гыйльметдинов:  “Мәктәп эшчәнлеге кимендә кичке сәгать 8 гә кадәр дәвам итәргә тиеш. Ә күпчелек очракта анда тормыш төшке сәгать икедән соң тынып кала. “Дәрестән соң мәктәп” проекты укучыларның сәләтен, күнекмәләрен үстерү өчен уйлап табылды. Хезмәт белән тәрбияләү, укучыларны фәнни-тикшеренү, эшкуарлык эшчәнлегенә тарту - әлеге проектның максатлары  ”, – дип белдерде.Димәк,  мәктәпкә укучыларга  белем бирү генә түгел, дәресләрдән соң аларны  хезмәткә өйрәтү, балаларның сәләтен ачарга ярдәм итү , аларга әхлак тәрбиясе бирү бурычы йөкләнә .
 “Дәрестән соң мәктәп” проекты кысаларында һәр мәктәп үзенең традицияләре һәм эш юнәлешен исәпкә алып, үз проектын тәкъдим итә ала.
 Татар теле һәм әдәбияты дәресләре -  рухи һәм әхлакый тәрбия бирүнең нигезен тәшкил итә. Татар теле дәресләре өчен материал туплаганда укучыларга төрле яклы тәрбия бирерлек текстлар сайлау укучыларда әхлакый сыйфатлар тәрбияли. Әдәбият дәресләре әхлак тәрбиясе булдыру өчен иң туры юл булып санала.Укытучы әдәбият ярдәмендә укучыны олы тормышка әзерли.

 Без, 4нче урта мәктәпнең татар теле һәм әдәбияты укытучылары,рус телле балаларны  ,,Татарча да яхшы бел”  дәреслекләре һәм кулланма әсбаплары (авторы Розалия  Рахметовна Нигъмәтуллина)  буенча укытабыз.                                                                                                              
Дәреслеккә кертелгән текстлар, әдәби әсәрләр мавыктыргыч эчтәлекле, аларда тормышчан ситуацияләр тасвирлана. Алар укучыга үз- үзен тоту, үзендә нинди шәхси сыйфатлар булдыру кирәклеге турында мәгълүмат бирә.
Фәнни- тикшеренү эшләре дә укучыларны тормышка әзерләү уңаеннан бик әһәмиятле. Мәктәбебездә   укучыларны  фәнни- тикшеренү эшенә тарту  буенча максатчан эш алып барыла, биредә тәрбияви максатларны хәл итү мәсьәләләре дә күз алдында тотыла.  Бу эшләр сәләтле балаларның шәхесен,
әхлакый- эстетик сыйфатларын, дөньяга карашын , холкын формалаштыра.Мәктәбебездә сәләтле балаларны табу,алар белән эшләү, сәләтләрен үстерү юнәлешендә сизелерлек эш башкарыла.
Укучыларым белән  сайлаган темаларыбыз  : ,,Йөрәгемнең бер өлеше изге эшләргә” (Ибатуллина Гүзәл, 2 урын), ,,Каюм Насыйри хезмәтләрендә сәламәтлек темасы” ( Бәдретдинова Айсылу, 2 урын), ,,Гаяз Исхакый әсәрләрендә әхлак темасы” (Ибатуллина Гүзәл, 1 урын), ,,Бөек Ватан сугышы елларында туган ягым” ( Михайлова Екатерина, 2 урын).
       Укучылар  республикабызда, шәһәребездә милли  традицияләргә нигезләнеп  уздырылган  төрле конкурсларда  актив катнашалар. Бу чаралар балаларда милли хис, милли аң формалаштыра, аларның рухи дөньясын баета. Татар мәдәният  үзәгендә уздырылган ,,Яз  алиһәсе” конкурсында  катнашып, ,,Зифабану” номинациясенә лаек булган укучым  Шәрәфиева Земфира Казан шәһәрендә уздырылган ,,Татарстан гүзәле” (,,Краса Татарстана-2012”) конкурсында  җиңүче булды. Ул  ,,Сандугач” җыры белән тамашачының мәхәббәтен яулады һәм Россия гүзәлләре бәйгесендә  Татарстаныбыз данын яклады.  
     Мәктәп дәреслекләре һәм методик кулланмалар авторы Вил Казыйхановның иҗади үсеш технологиясенә нигезләнгән  ,,Әхлак дәресләре”дигән эшкәртмәләр җыентыгы баланың үзенә уйлап фикер йөртергә, эзләнергә, үзенең башыннан кичкән йә булмаса гаиләдә  булган хәлләрдән тиешле нәтиҗәләр ясарга мөмкинлек бирә. Татарстанның бик күп мәктәпләрендә бу дәресләр аерым фән буларак укытыла.  Милли мәгариф буенча директор урынбасарлары семинарында  ,,Саулык- зур байлык” темасына уздырылган әхлак  дәресем бик югары бәяләнде. Бу дәрестә укучыларга спиртлы эчемлекләр, тәмәке һәм наркотик матдәләр куллану яшь организмга бик зарарли икәне аңлатылды.
            Мәктәбебездә театр түгәрәкләре эшләп килә. Театр сәнгате халыкның гасырлар буена бөртекләп җыела килгән акыл һәм рухи байлыгын чагылдыручы олы хәзинә ул.

 Мәктәбебезнең ,,Күңелле яшьләр” театры коллективы  шәһәребездә уздырылган мәктәп театрлары                                                                                                                                                                                                                                       
конкурсларында актив катнашып, берничә тапкыр җиңүче булды һәм халык театрларының республикакүләм  конкурсында лауреат  исеменә лаек дип табылды. ,,Әкият” курчак театры  түгәрәгенә (җитәкчесе Мусина Р. И.) дә укуучылар бик яратып йөриләр. Алар балалар бакчаларында һәм мәктәптә уздырылган чараларда бик уңышлы чыгыш ясыйлар. 
      Экскурсияләр  дә тәрбия чыганагы булып тора.Шәһәребездәге ,,Туган якны  өйрәнү” музеенә, китапханәләргә экскурсияләр оештырабыз.    Музей тәрбия бирү процессында алыштыргысыз урын булып тора.Китапханәләр рухи байлыкны туплаучы, аны саклаучы һәм укучыларга җиткерүче булып хезмәт итәләр. Ел дәвамында  төрле чаралар, конкурслар  уздырыла. Бик истәлекле чараларның берсе- Халыклар дуслыгы китапханәсендә Коръән елына багышлап уздырылган очрашу. Бу чарада   Радик хәзрәтнең  чыгыш ясап, укучыларга иман, әхлак тәрбиясе турында вәгазь сөйләве  аларны тәрбияләүнең иң отышлы бер юнәлешедер.
   Укучыларга әхлак тәрбиясе бирүдә традицион булмаган чараларның берсе булып балаларны дини культура белән таныштыру тора. Яшь буынны иманлы, инсафлы итеп тәрбияләүдә ислам диненең  әһәмияте искиткеч зур. Вил Казыйхановның ,,Иман дәресләре” дигән китабы балаларга диннең асылын аңлатырга, шуңа нигезләнеп, тәрбия бирергә нык ярдәм итә.Корьән сүрәләре, аятьләре, хәдисләр , ата-аналар аңларлык дәрәҗәдә баян ителгән.Кулланмада 36 дәрес эшкәртмәсе бирелгән.
    Укыту- тәрбия процессында тәрбия эшчәнлеге эчтәлеген гамәлгә ашырырга ярдәм итәрлек педагогик технологияләрне билгеләү аеруча мөһим. 

Бу ,әлбәттә, традицион һәм инновацион технологияләр, презентацион материаллар, мультимедияле программалар, югары сыйфатлы күрсәтмәлелек һәм башкалар.
Көтелгән нәтиҗә: үз чорының, милләтенең барлык күркәм сыйфатларына ия булган, халкын хөрмәт итә, ярата торган һәм аның мәнфәгатьләрен кайгыртып яшәргә сәләтле булган иҗат кешесе, башка милләт вәкилләренә әдәплелек тойгысы һәм ихтирам белән карый белә торган  зыялы укучылар тәрбияләүгә ирешү.

Әхлаклы кеше тәрбияләү- катлаулы бурыч, ләкин аңа ирешергә мөмкин дип саныйм. Бу гаҗәеп җаваплы, әһәмиятле эшне үтәү өчен, педагог көчен кызганмаска, армый- талмый эшләргә, профессиональ осталыгын даими күтәрергә тиеш.

